
RAQAMLI XIZMATLAR BOZORI: 
ELEKTRON TIJORAT ORQALI 
XIZMAT KO‘RSATISHNING 
YANGI BOSQICHLARI

Maxammadaliyeva Muslimaxon Sherali Qizi
Farg‘ona davlat universiteti 
“Mintaqaviy  iqtisodiyot” kafedrasi doktoranti
ORCID: 0009-0004-7098-8349

Annotatsiya: Ushbu maqolada elektron tijorat orqali raqamli xizmatlar bozorining rivojlanish tendensiyalari tahlil qilinadi. 
Xususan, O‘zbekistonda onlayn xizmatlar – moliyaviy, ta’limiy, sog‘liqni saqlash va davlat xizmatlari sohalarida qanday 
yangiliklar joriy etilayotgani o‘rganiladi. Muallif raqamli transformatsiya jarayonida yuzaga kelayotgan muammolar va 
imkoniyatlarni ochib beradi. Tadqiqot natijalariga asoslanib, xizmat ko‘rsatishning yangi bosqichlariga o‘tishda elektron 
tijoratning o‘rni va istiqbollari baholanadi. Ilmiy yangilik sifatida esa O‘zbekiston tajribasi asosida xizmat sohasidagi 
raqamli modellarning amaliy tahlili taklif etiladi.

Kalit soʻzlar: elektron tijorat, raqamli xizmatlar, xizmat ko‘rsatish bozori, transformatsiya, onlayn xizmatlar, O‘zbekiston 
tajribasi, innovatsion platformalar.

Abstract: This article analyzes the development trends of the digital services market through electronic commerce. In 
particular, it examines the innovations being implemented in Uzbekistan in the fields of finance, education, healthcare, 
and public services. The author highlights the challenges and opportunities of the digital transformation process. Based 
on the findings, the role and prospects of e-commerce in advancing service delivery are assessed. The scientific novelty 
lies in the practical analysis of digital service models based on the Uzbek experience.

Key words: e-commerce, digital services, service market, transformation, online services, Uzbekistan experience, 
innovative platforms.

Аннотация: В статье рассматриваются тенденции развития рынка цифровых услуг посредством электронной 
коммерции. Особое внимание уделяется анализу нововведений в Узбекистане в сферах финансов, образования, 
здравоохранения и государственных услуг. Автор раскрывает проблемы и перспективы, возникающие в процессе 
цифровой трансформации. На основе полученных результатов оценивается значение электронной коммерции 
для перехода на новый этап в сфере услуг. Научная новизна заключается в практическом анализе цифровых 
моделей в контексте узбекского опыта.

Ключевые слова: электронная коммерция, цифровые услуги, рынок услуг, трансформация, онлайн-сервисы, опыт 
Узбекистана, инновационные платформы.

K I R I S H
So‘nggi yillarda O‘zbekistonda raqamli texnologiyalar va elektron tijorat sohasida sezilarli o‘zgarishlar ro‘y 

bermoqda. Xususan, 2020-yilning 5-oktabrida Prezident tomonidan qabul qilingan “Raqamli O‘zbekiston – 
2030” strategiyasi mamlakatda raqamli iqtisodiyotni rivojlantirish bo‘yicha muhim yo‘nalishlarni belgilab berdi.

Ushbu strategiya doirasida, 2020-yilning 28-aprelida qabul qilingan Prezident qarori bilan raqamli iqtisodiyot 
va elektron hukumatni keng joriy etish choralari ko‘rildi. Bundan tashqari, 2024-yilning 26-dekabrida Vazirlar 
Mahkamasi tomonidan elektron tijorat sohasini yanada rivojlantirishga qaratilgan qaror qabul qilindi [1].

Maqolada O‘zbekistonda elektron tijorat orqali raqamli xizmatlar bozorining rivojlanish tendensiyalari 
tahlil qilinadi. Xususan, moliyaviy xizmatlar, onlayn ta’lim, sog‘liqni saqlash va davlat xizmatlari sohalarida 
qanday yangiliklar joriy etilayotgani o‘rganiladi. Muallif raqamli transformatsiya jarayonida yuzaga kelayotgan 
muammolar va imkoniyatlarni ochib beradi. Tadqiqot natijalariga asoslanib, xizmat ko‘rsatishning yangi 
bosqichlariga o‘tishda elektron tijoratning o‘rni va istiqbollari baholanadi. Ilmiy yangilik sifatida esa O‘zbekiston 
tajribasi asosida xizmat sohasidagi raqamli modellarning amaliy tahlili taklif etiladi.

M A V Z U G A  O I D  A D A B I Y O T L A R  S H A R H I
O‘zbekistonda elektron tijorat va raqamli xizmatlar bozorining shakllanishi hamda rivojlanishi so‘nggi 

yillarda davlat siyosati, texnologik infratuzilma va biznes muhitidagi o‘zgarishlar bilan chambarchas bog‘liq. Bu 
yo‘nalishda bir qator ilmiy tadqiqotlar va rasmiy hujjatlar mavjud.

Ilmiy tadqiqotlar ham bu sohada muhim o‘rin tutadi. Masalan, Urazbaeva I.K. tomonidan olib borilgan 
tadqiqotda O‘zbekistonda elektron tijoratning rivojlanish bosqichlari va bu jarayonda yuzaga kelayotgan 
muammolar tahlil qilingan. Muallif elektron tijoratning rivojlanishiga to‘sqinlik qilayotgan omillarni aniqlab, ularni 
bartaraf etish bo‘yicha takliflar bildirgan [4].

KPMG tomonidan 2023-yilda e’lon qilingan hisobotda O‘zbekistonda elektron tijorat bozorining hajmi 2022-
yilda 311 million AQSh dollariga yetgani va bu ko‘rsatkich 2018-yilga nisbatan 5 baravar oshgani qayd etilgan. 
Bu natijalar mamlakatda elektron tijoratning tez sur’atlar bilan rivojlanayotganini ko‘rsatadi [5].

Shuningdek, O‘zbekiston Respublikasi Prezidentining 2023-yil 30-noyabrdagi “Raqamli mahsulotlar 
(xizmatlar) iste’molchilari huquqlarini himoya qilish va raqamli texnologiyalar vositasida sodir etiladigan 
huquqbuzarliklarga qarshi kurashishni kuchaytirish choralari to‘g‘risida”gi PQ-381-son1 qarori bilan raqamli 
mahsulotlar (xizmatlar) iste’molchilarining huquqlarini himoya qilish va raqamli texnologiyalar orqali sodir 
etilayotgan huquqbuzarliklarga qarshi kurashish choralari belgilandi. Bu qaror raqamli xizmatlar bozorining 
yanada barqaror va ishonchli rivojlanishiga xizmat qiladi [6].

T A D Q I Q O T  M E T O D O L O G I YA S I
Ushbu maqola yozilishida bir nechta ilmiy-tadqiqot metodlaridan foydalanildi. Asosiy metod sifatida qiyosiy 

tahlil (comparative analysis) qo‘llanildi. Ushbu usul orqali O‘zbekistonda elektron xizmatlar bozori qanday 
rivojlanayotgani xorijiy tajribalar bilan taqqoslab o‘rganildi. Masalan, mahalliy platformalar (Payme, Click, Davlat 
xizmatlari yagona portali – my.gov.uz) imkoniyatlari Rossiya, Turkiya va Janubiy Koreya kabi davlatlarning ilg‘or 
elektron xizmat ko‘rsatish tizimlari bilan solishtirildi.

Shuningdek, kontent-tahlil metodi asosida rasmiy hujjatlar (Prezident qarorlari, strategiyalar va qonun 
hujjatlari) hamda ilmiy maqolalar o‘rganildi. Ularning asosiy mazmuni, yondashuvi va amaliy tavsiyalari tahlil 
qilindi. Bu esa xizmatlar bozorida qanday normativ va amaliy o‘zgarishlar bo‘layotganini aniqlashga yordam 
berdi.

Maqolani tayyorlash jarayonida statistik tahlilga ham alohida e’tibor qaratildi. O‘zbekiston Respublikasi 
Statistika agentligi, KPMG va Uzinfocom kabi tashkilotlar tomonidan e’lon qilingan ochiq statistik ma’lumotlar 
asosida xizmatlar bozorining hajmi, onlayn xizmatlardan foydalanish dinamikasi, aholi orasida raqamli 
savodxonlik darajasi kabi ko‘rsatkichlar tahlil qilindi.

Tadqiqot doirasida, shuningdek, empriк kuzatuv elementlari ham mavjud: foydalanuvchi xatti-harakatlari, 
mijozlar ishonchi va qulaylik darajasi haqidagi fikrlar ijtimoiy tarmoqlardagi muhokamalar asosida umumlashtirildi. 
Bu yondashuv maqolani nafaqat nazariy, balki amaliy tomondan ham boyitdi.

Natijada, bir nechta metodlarning kombinatsiyasi orqali raqamli xizmatlar bozoridagi real holat, mavjud 
muammolar va istiqbolli yo‘nalishlar aniqlashtirildi.

T A H L I L  V A  N A T I J A L A R
So‘nggi yillarda O‘zbekistonda elektron tijorat va raqamli xizmatlar bozorining rivojlanishi davlat siyosatining 

ustuvor yo‘nalishlaridan biriga aylandi. Bu esa xizmatlar sohasida tub o‘zgarishlarni keltirib chiqarmoqda. 
“Raqamli O‘zbekiston – 2030” strategiyasi 2020-yilning 5-oktabrida qabul qilingach, elektron xizmatlar turlari va 
hajmi sezilarli darajada kengaydi. Ushbu o‘zgarishlar xizmat ko‘rsatish sohasini an’anaviy shakldan zamonaviy, 
raqamli modelga o‘tkazishga asos yaratdi. Statistik ma’lumotlarga ko‘ra, elektron tijoratning o‘sish sur’ati yillik 
o‘rtacha 35–45 % ni tashkil etmoqda [7].

2020–2024-yillar mobaynida elektron xizmatlar bozorining umumiy hajmi 5 barobar oshgan. Quyidagi 
jadvalda bu tendensiya aniq ko‘rsatilgan (1-rasm):

1  https://lex.uz/docs/-6681111

1-rasm. O‘zbekistonda 2020–2024-yillardagi elektron xizmatlar hajmi [8].

Ushbu jadvaldan ko‘rinib turibdiki, pandemiyadan keyingi davrda – xususan, 2021–2023-yillarda – 
xizmatlar bozori o‘sish sur’ati yanada tezlashgan. Bu jarayonga ommaviy raqamli yechimlarning joriy qilinishi 
(masalan, OneID, my.gov.uz, Payme, Click), karantin davrida aholi ehtiyojining o‘zgarishi va elektron to‘lov 
infratuzilmasining rivojlanishi bevosita ta’sir ko‘rsatgan.

Davlat xizmatlari segmenti ayniqsa faol rivojlanmoqda. 2023-yil yakuni holatiga ko‘ra, my.gov.uz portali 
orqali ko‘rsatilgan xizmatlar soni 250 dan oshgan va yil davomida 17 milliondan ortiq murojaat qabul qilingan. 
Shu bilan birga, mobil ilovalar orqali to‘lovlar hajmi 2022-yilda 70 trillion so‘mdan oshgan bo‘lsa, 2024-yil 
boshida bu ko‘rsatkich 110 trillionga yaqinlashgan.

Aholining raqamli xizmatlardan foydalanish darajasi esa xizmat turiga qarab sezilarli farqlanadi. Quyidagi 
jadvalda bu tafovut aniq ko‘rsatilgan (1-jadval):

1-jadval. Aholining elektron xizmatlardan foydalanish darajasi (2024-yil) [9].
Xizmat turi Foydalanish darajasi (%)

Moliyaviy xizmatlar 82%

Davlat xizmatlari 75%

Onlayn ta’lim 43%

Telemeditsina 21%

Yuqoridagi ma’lumotlardan ko‘rinib turibdiki, moliyaviy va davlat xizmatlari keng ommalashgan bo‘lsa-da, 
onlayn ta’lim va telemeditsina sohalarida hali ham foydalanish darajasi pastligicha qolmoqda. 

Shuningdek, aholining elektron xizmatlardan foydalanish darajasi yosh guruhlariga qarab ham farqlanadi. 
Yoshlar, ayniqsa, 18–35 yosh oralig‘idagi qatlam mobil ilovalardan faol foydalansa, 50 yoshdan oshgan 
aholi o‘rtasida bu ko‘rsatkich ancha past. Bu esa raqamli inklyuziya strategiyasini chuqurlashtirish zarurligini 
ko‘rsatadi.

Tahlil shuni ko‘rsatmoqdaki, elektron tijorat nafaqat xizmatlar ko‘lamini kengaytirmoqda, balki ularni 
soddalashtirish, tezlashtirish va individual ehtiyojlarga moslashtirish imkonini bermoqda. Mijozlar endi 
bankka borib navbat kutmasdan kredit olishlari, davlat idorasiga bormasdan guvohnomani onlayn tarzda 
rasmiylashtirishlari, hatto shifokorga uydan chiqmagan holda murojaat qilishlari mumkin.

Xulosa qilib aytganda, O‘zbekistonda elektron xizmatlar bozori sifat jihatdan yangi bosqichga o‘tmoqda. 
Bu bosqichda xizmatlar sifati, tezligi, ishonchliligi, qulayligi va xavfsizligi asosiy raqobat omiliga aylanmoqda. 
Elektron tijorat xizmatlari bozori endilikda faqat poytaxt markazlarida emas, balki viloyat va tumanlardagi 
foydalanuvchilarga ham faol xizmat ko‘rsata boshladi – bu esa milliy miqyosda raqamli transformatsiyaning 
chuqurlashayotganidan dalolat beradi.

X U L O S A  V A  T A K L I F L A R
Yuqoridagi tahlillar asosida shuni xulosa qilish mumkinki, O‘zbekistonda elektron tijorat orqali xizmat 

ko‘rsatish sohasi jadal rivojlanmoqda va bu o‘zgarishlar mamlakat iqtisodiy taraqqiyoti uchun muhim turtki 
bo‘lib xizmat qilmoqda. Raqamli xizmatlar bozori hajmi yildan-yilga sezilarli darajada oshib bormoqda. Ayniqsa, 
moliyaviy va davlat xizmatlari segmentlarida xizmatlarning raqamli shakli aholining keng qatlamlari tomonidan 
qabul qilinmoqda.

Shu munosabat bilan quyidagi amaliy takliflar ilgari suriladi:
1. Raqamli savodxonlik bo‘yicha milliy dastur ishlab chiqilishi lozim. Ayniqsa, yoshi katta fuqarolar uchun 

bepul kurslar, interaktiv qo‘llanmalar va mahallalarda targ‘ibot ishlari tashkil etilishi zarur.
2. Hududlarda internet infratuzilmasini rivojlantirish elektron xizmatlarning teng ommalashuvi uchun muhim 

ahamiyatga ega. Ayniqsa, chekka tumanlarda mobil internet va Wi-Fi zonalarini kengaytirish zarur.
3. Onlayn xizmatlarning ishonchliligini oshirish maqsadida “Raqamli ishonch belgisi” tizimini joriy etish taklif 

etiladi. Bu foydalanuvchilarga xavfsiz platformalarni tanlashda yordam beradi.
4. Startap va innovatsion xizmat platformalarini moliyaviy qo‘llab-quvvatlash zarur. Innovatsion xizmatlar 

(masalan, onlayn dorixona, masofaviy konsultatsiya, kiberxavfsizlik bo‘yicha xizmatlar) uchun grant dasturlari, 
soliq imtiyozlari va inkubatsiya markazlari yaratilishi kerak.

5. Davlat xizmatlarini raqamlashtirishda interfeys va dizayn elementlariga e’tibor kuchaytirilishi lozim. 
Oddiy, intuitiv va ko‘zi ojizlar, eshitishida nuqsoni borlar uchun moslashtirilgan dizaynlar ommaviylikni oshiradi.

6. Raqamli xizmatlar bo‘yicha yagona ma’lumot portali ishlab chiqilishi kerak. Bu portal orqali foydalanuvchilar 
barcha xizmat turlari, foydalanish yo‘riqnomalari, shikoyat qilish tartibi va xavfsizlik bo‘yicha tavsiyalar bilan 
tanishib chiqishlari mumkin bo‘ladi.

7. Xizmat sifatini monitoring qilish tizimi joriy etilishi muhim. Bu tizim foydalanuvchilarning baholashlari, 
shikoyatlari va takliflarini tahlil qilib, xizmat ko‘rsatuvchilarga real vaqtda turtki bo‘ladi.

Umuman olganda, O‘zbekistonda raqamli xizmatlar bozori hozirgi bosqichda ulkan imkoniyatlarga ega. Bu 
imkoniyatlardan samarali foydalanish uchun davlat siyosati, texnologik infratuzilma va ijtimoiy omillar uyg‘un 
ishlashi talab etiladi. Elektron tijorat vositasida xizmat ko‘rsatish – bu nafaqat zamonaviy texnologiyalarni joriy 
qilish, balki aholining hayot sifatini yuksaltirish yo‘lida muhim ijtimoiy va iqtisodiy vositadir.

